
ახალი სამეცნიერო ლიტერატურის კარგი ცოდნა წარმატებული სამეცნიერო 

კვლევის უდავო პირობას წარმოადგენს. ასეთი ცოდნა ეხმარება მკვლევარს პრობლემის 

არსის წარმოჩენაში, საკუთარი მონაცემების ანალიზში, მათ გაშიფრვაში, 

ინტერპრეტაციაში და სხვა. ხშირად  სხვა მეცნიერის მიერ პუბლიკაციით გაზიარებული 

ინფორმაცია ჩვენი ახალი კვლევების ინიცირებასაც კი იწვევს. 

თანამედროვე – ინფორმაციის ერაში, როდესაც უაღრესად გაადვილდა როგორც 

ბეჭდური, ისე – ელექტრონული საგამომცემლო საქმე, მკვეთრად გაიზარდა არა 

მხოლოდ რეიტინგული, არამედ – არარეიტინგული სამეცნიერო პერიოდიკის, ვებ-

გვერდებისა, თუ წიგნების რაოდენობა. ინფორმაციის ამ დიდი ნაკადისაგან მაინც 

გამოირჩევა ისეთი სახის პუბლიკაცია, როგორიცაა სამეცნიერო ცნობარი (Handbook). 

ასეთი სახის გამოცემა ვერ ეგუება მოძველებულ, დაუსაბუთებელ, შეუმოწმებელ, 

ვარაუდზე ან სპეკულაციაზე დაფუძნებული ინფორმაციის გამოქვეყნებას. სწორედ 

ამიტომაა, რომ ცნობარები იწერება დარგის წამყვანი სპეციალისტების მიერ და მათში 

კონცენტრირებულია ყველა ის სიახლე და მონაცემი, რაც მოცემული დროის 

პერიოდისათვისაა მიღწეული მეცნიერების ამა თუ იმ მიმართულებით. 

წინამდებარე რეცენზია შეეხება ერთერთ ასეთ სქელტანიან, 1143 გვერდიან, 

ცნობარს, რომელიც ჩემმა კოლეგამ ამასწინათ გადმომიგზავნა. მისი სათაურია 

„სამრეწველო გამოყენების ნანომასალათა ცნობარი“ (Handbook of Nanomaterials for 

Industrial Applications), ხოლო რედაქტორია აშშ-ის ნიუ ჯერსის ტექნოლოგიური 

ინსტიტუტის მეცნიერი ჩ. მ. ჰუსსაინი. 

ცნობარი 2018 წელს გამოსცა 140 წლის ისტორიის მქონე ცნობილმა 

ჰოლანდიურმა გამომცემლობა Elsevier-მა. ამ გამომცემლობის ლოგოა “Non Solus”, 

რომლის აზრიც ასე შეიძლება გავშიფროთ „[მეცნიერო] მარტო არ ხარ“ ანდა „შენთან არს 

[გამომცემლობა]“. ამ შემთხვევაშიც ბატონი ჰუსსაინი მარტო არაა ცნობარის გამოცემის 

საქმეში და მას თანაავტორებად ნანოტექნოლოგიის დარგში მომუშავე 177 ცნობილი 

მეცნიერი ჰყავს, რაც წიგნს კიდევ უფრო მრავლისმომცველსა და ღირებულს ქმნის. 

სამეცნიერო საზოგადოება განიხილავს ნანოტექნოლოგიას, როგორც იმ 

მულტიდისციპლინურ და რევოლუციურად ახალ გამოყენებით დარგს, რომელმაც 

უნდა განაგრძოს კაცობრიობის პროგრესი, ახლო მომავალში უკეთესობისაკენ შეცვალოს 

ჩვენი მსოფლიო და ჩამოაყალიბოს მასში ადამიანის ახლებური, უკეთესი ცხოვრებისა 

და მუშაობის პირობები. ამასთან, მეტად მნიშვნელოვანია ეკონომიკური ფაქტორიც, 

რადგან უნიკალური თვისებების მქონე სამრეწველო ნანომასალათა ბაზარი ძალზე 

სწრაფად ვითარდება და მისი მოცულობა დღეს უკვე ათულობით მილიარდ დოლარს 

შეადგენს. 

უნდა აღვნიშნოთ, რომ ქართველი მეცნიერებიც ამ ზოგადსაკაცობრიო 

პროგრესის კვალს მიჰყვებიან. ამის დასტურად მოვიყვან ბიენალურ 

ნანოტექნოლოგიურ კონფერენციებს, რომლებიც თბილისში 2010 წლიდან ტარდება და 

დღეს უკვე საერთაშორისო სტატუსი აქვთ მინიჭებული. აგრეთვე გვაქვს 

ნანოტექნოლოგიური ჟურნალი “Nano Studies”, რომელიც ევროპული ჟურნალის 

“European Chemical Bulletin” თანმხლებად გამოდის. საქართველოს რიგ უნივერსიტეტში 



Handbook of Nanomaterials for Industrial Applications, Elsevier, 2018Handbook of Nanomaterials for Industrial Applications, Elsevier, 2018Handbook of Nanomaterials for Industrial Applications, Elsevier, 2018Handbook of Nanomaterials for Industrial Applications, Elsevier, 2018.... 

იკითხება ნანოტექნოლოგიური საგნები, კვლევით ინსტიტუტებში ჩამოყალიბებულია 

ნანოტექნოლოგიური მიმართულების ლაბორატორიები და განყოფილებები. 

მაგალითად გამოდგება ისიც, რომ რუსთაველის სამეცნიერო ფონდის მიერ 2019 წელს 

გამოყენებითი მეცნიერებების მიმართულებით გაცემული გრანტების ორი მესამედი 

სწორედ ნანოტექნოლოგიურ თემატიკაზე მოდის. 

როგორც ვთქვით, წიგნი დიდი მოცულობისაა. იგი 10 ნაწილსა და 61 ცალკეული 

თავისაგან შედგება. ასეთი სახის ცნობარებში მასალის შერჩევისა და განლაგების 

თანამიმდევრობას უმთავრესად თემატიკის აქტუალობა და ავტორთა მაღალი 

პროფესიული კვალიფიკაცია განაპირობებს. ჩემდა სასიამოვნოდ აღმოვაჩინე, რომ 

რედაქტორის მიერ დაწერილი შესავალის შემდეგ პირველივე თავი ჩვენი 

თანამემამულეების ლ. ჩხარტიშვილის, ა. მიქელაძის, ო. ცაგარეიშვილის, ა. გაჩეჩილაძის, 

ა. ოკლეისა და ბ. მარგიევის ავტორობით შესრულებული კვლევაა სათაურით: „ბორის 

შემცველი ნანოკრისტალური კერამიკული და ლითონკერამიკული მასალები“. თამამად 

შეიძლება ითქვას, რომ ავტორთა ეს ჯგუფი და მათ მიერ წარმოდგენილი მასალა 

აკმაყოფილებს შერჩევის ორივე კრიტერიუმს, რადგან ისინი კარგა ხანია ახორციელებენ 

ბორისა და ბორის შემცველი ნაერთების, მათ შორის, უნიკალური ნანომასალების 

წარმატებულ, ინტენსიურ კვლევებს, რომელთა შედეგების უდიდესი ნაწილიც 

გამოქვეყნებულია მაღალრეიტინგულ სამეცნიერო პერიოდიკაში, ხოლო ნაწილი – 

ქართულ სამეცნიერო ლიტერატურაში. 

ცნობარის ერთი ნაწილი თავისი შინაარსით მოიცავს ორგანული, ლითონური, 

ნახევარგამტარული, პოლიმერული, მაგნიტური და დიელექტრიკული ნანომასალების, 

აგრეთვე, მათი ერთ-, ორ- და ნულგანზომილებიანი ნაირსახეობების გამოყენების 

პრაქტიკულად ყველა სფეროს, იქნება ეს სენსორიკა, ხელსაწყოთმშენებლობა, 

შუქდიოდები, ელექტრონიკა, გარემოს დაცვა, ოპტიკა და ოპტოელექტრონიკა, 

კატალიზი, მზის ენერგიის გარდამქმნელები და სხვა. 

სამეცნიერო პერიოდიკაში მრავლადაა აღწერილი ლაბორატორიული 

ტექნოლოგიური მიდგომები, რომლებიც ხარისხიანი და უნიკალური თვისებების მქონე 

ნანომასალათა მიღების საშუალებას იძლევიან. სამწუხაროდ, მათი უმრავლესობა  

ხასიათდება ძალზე მცირე გამოსავლით, რასაც ნულამდე დაჰყავს მათი სამრეწველო 

გამოყენების პერსპექტივა. სწორედ ამიტომ ჩემთვის განსაკუთრებით ფასეულია წიგნის 

ის თავები, რომლებშიც აღწერილია ამა თუ იმ ნანომასალის სამრეწველო რაოდენობით  

სინთეზის ტექნოლოგიური მეთოდები. 

მისასალმებელია, რომ ცნობარში განხილულია ბუნების მიერ შექმნილი და 

ფართოდ გამოყენებული ატომურ და მოლეკულურ დონეზე მიმდინარე ის უმძლავრესი 

მეთოდი, რასაც თვითმოწესრიგება და თვითაწყობა ეწოდება. ცხადია, რომ ღია 

თერმოდინამიკურ სისტემებში ენერგიისა და მასის მიმოცვლით მიმდინარე 

თვითმოწესრიგების ეს პროცესები ნანომასალებისა და ნანოსტრუქტურების წარმოების 

უმთავრეს მეთოდად იქცევა მომავალში. 

ცნობარის ნაწილი დათმობილი აქვს ნანომასალების გამოყენებას აგროსფეროში, 

იქნება ეს კვების მრეწველობა, თუ პროდუქტების შეფუთვისათვის „ჭკვიანი“ მასალების 

შემუშავება, ნანოტექნოლოგიებით პესტიციდების შექმნა, ვიტამინების სინთეზი და 

კონტროლი და სხვა. 

განხილულია სხვადასხვა გარემოსდაცვითი  ნანოტექნოლოგიური მიდგომები, 

წყლის სისუფთავის კონტროლისა და დაბინძურებასთან ბრძოლის ნანოსაშუალებები, 

აგრეთვე, ატმოსფეროს სისუფთავის სენსორები ppb მგრძნობიარობით. 

დღევანდელ სამყაროში სულ უფრო მძლავრობს ნიკოლა ტესლას მიდგომა 

ენერგიის წყაროების მიმართ, რომლის მიხედვითაც, ჩვენ გარშემო ყველგანაა 

შეუზღუდავი ელექტროენერგია და მას შეუძლია აამოძრაოს მთელი მსოფლიოს მანქანა-

დანადგარები ყოველგვარი წიაღისეული საწვავის გამოყენების გარეშე (თავისუფალი 

პერეფრაზი – დ.ჯ.). ენერგიის მიმართ ასეთ მიდგომას კარგად ეთანადება ცნობარში 

მოყვანილი მასალა, რომელიც ნანოტექნოლოგიური მეთოდებით ჩვენ გარშემო 

არსებული სხვადასხვა სახის (მზის, მექანიკური, ბიოლოგიური და სხვა) ენერგიის 

ელექტრულად გარდაქმნის საკითხს ეძღვნება. ახლო მომავალში, სავარაუდოდ, დიდი 

ძვრებია მოსალოდნელი ენერგიის აკუმულირების სულ უფრო მძლავრი წყაროების 

შემუშავების სფეროში და ცნობარში ეს საკითხებიც კარგადაა გაშუქებული. 

ცნობარის საკმაოდ დიდი ნაწილი ეთმობა ისეთ უმნიშვნელოვანეს საკითხს, 

როგორიცაა ნანოტექნოლოგიისა და ნანომასალების გამოყენება ბიოსამედიცინო 

სფეროში. აღწერილია ნანომასალათა გამოყენება დიაგნოსტიკური და ფარმაცევტული 

მიზნებისათვის, კიბოს მკურნალობის სხვადასხვა ნანოტექნოლოგიური საშუალებები, 

მათ შორის, დაავადებულ ქსოვილსა თუ ორგანოსთან წამლის მიზანმიმართული 

მიტანის, ნანონაწილაკებით კიბოს უჯრედების მაგნიტური ჰიპერთერმიით მოსპობის, 

ქიმიოთერაპიაში ნანომასალების გამოყენებისა და სხვა საკითხები. 

როგორც ვთქვით, წიგნი 61 თავისაგან შედგება და მარტო მათი სათაურების 

ჩამოთვლა რეცენზიისათვის გამოყოფილ ფურცლების ლიმიტს, ალბათ, სრულად 

ამოწურავდა. ამასთან, თითოეულ თავს ერთვის ციტირებული ლიტერატურის საკმაოდ 

ვრცელი სია, სადაც დაინტერესებულ მკითხველს შეუძლია მისთვის საჭირო 

დეტალების დაზუსტება. 

დასასრულს მოკლედ აღვნიშნავ, რომ ნანოტექნოლოგიის სხვადასხვა 

მიმართულებით მომუშავე მეცნიერი ამ ცნობარში აუცილებლად აღმოაჩენს მისთვის 

საინტერესო თავებსა და მონაცემებს. დიდი ალბათობით, ჩ. მ. ჰუსსაინის ეს ცნობარი 

ბევრი მეცნიერისათვის კარგა ხნის განმავლობაში იქცევა იმ სამაგიდო წიგნად, 

რომლისგანაც შეიძლება მიიღო ამომწურავი პასუხები შეკითხვებზე ამ დროისათვის 

არსებულ ნანოტექნოლოგიურ მიდგომებთან, ნანომასალებთან და მათ სამრეწველო 

გამოყენებებთან დაკავშირებით. 

